
Alli wän spaare – mir wän‘s nit! 
 

Spaarsch s`ganz Joor dure will de hesch no nyt, 
hesch‘s Bankkonto denn voll Zaschter mit dr Zyt, 

doch nur kurz isch d`Freud und s`isch verbi, 
denn d`Stüüre chöme sicher gli. 

 
S`git es Sprüchli wo ich schriib do ane, 

„vo de Riiche lehrt me spaare!“ 
Jä wie isch den das mit de Arme per se? 

lehrnt me vo dene öppe s`Gäld usge? 
 

Als Chind han i Comix vom Dagobert Duck griegt, 
gäil, wie är i sim Gäldschpeicher regiert, 

jetzt bin i Erwachse aber jedes Joor fruschtriert, 
will d`Gmeind-Schtüüre mis Konto ruiniert. 

 
Alli wän spaare- mir wän‘s nit, 

fahre mit em goldige Waage am Umzug mit, 
au d Bürgergemäind mues spaare wie die Mäischte, 

die könne sich de Ochse au nümme läischte. 
 

E paar Carton Wyy zem halbe Prys, do chasch denn spaare, 
drum fahr ich mit mim 3 Liter Auto zum Konsi ane, 

Es koschtet di aber nüt, denn das isch famos, 
zalsch mit Pünkt vo de Supercard und bisch au die ändlig los, 

ufem Häiwääg muesch no bim Fuchs go tangge, 
und losch si wieder ligge, dini gspaarte Frangge. 

 
An dr Gmeinsversammlig wird abgstimmt, 

ob ebber no s Büdget vom Nähikurs übernimmt, 
so e Kurs duet doch em Büdget nid weh, 

dr Umbau vom Sportplatz koschtet do einiges meh. 
 

Doch was nützt dir all dä Zaschter, 
mit dr Zyt wird er doch nur zum Laschter, 

und wie seits dr Polo doch so perfekt, 
„s`Letschte Hemmli het keni Seck.“ 

 
Au d`Banke miend spaare und zahle keini Boni meh, 

das tuet de Manager unheimlich weh, 
kei neus Auto, keini Ferie und Tochter griegt kei Ross, 

do frogt er sich: für was bin i eigentlig dr Boss? 
 

In dr Krise hanis mol mit Lotto spiele versuecht, 
Swiss Lotto, Euromillions und was han i gfluecht, 
nüd hani gwunne nid emol e Zweier han i gmacht, 
aber d`Landeslotterie het sich ins Füschtli glacht. 

 
Mir spaare e paar Frangge do und e paar Frangge dört, 

und gän si wieder ame andere Ort us – wie isch das gschtört, 
zäme göhn mir d‘Spezi in d`Schigge go feschte, 

und gäbe zwei - drei Runde Gin Tonic zum Beschte, 
trotz em Spaare vo de andere chunt`s guet, das isch unser Befund, 

mir mache au das Joor wieder Fasnacht, egal was chunt. 

